             5 миллиард шайтысь унджык сьӧм лоӧ торйӧдӧма йӧзлысь дзоньвидзалун видзӧм, йӧзӧс велӧдӧм, оланін да коммунальнӧй овмӧс, туй да капитальнӧя стрӧитчӧм вылӧ.

            Коми Республикаса Юралысь Вячеслав Гайзер вӧзйис Каналан Сӧветса депутатъяслы локтан сессия вылын, коді лоӧ косму тӧлысь 26 лунӧ, вынсьӧдны сьӧмкуд йылысь оланпас дорӧ стӧчмӧдӧмъяс. Чайтӧм серти, республиканскӧй казналӧн чӧжӧсыс содас 2,7 миллиард шайт вылӧ да лоӧ 52 миллиард шайт мында, вӧзъяна вежсьӧмъяс подув вылын рӧскодыс лоӧ пӧшти 59 миллиард шайт.

              На пиысь пӧшти 1,8 миллиард шайт ыстасны  йӧзлысь дзоньвидзалун видзӧм да ӧніяӧдӧм вылӧ. 600 миллион гӧгӧр мунас онкология висьӧмъяса йӧзлы отсӧг сетӧм вылӧ, та мында жӧ — медицина урчеждениеяс дзоньталӧм да оборудование ньӧбӧм вылӧ. 300 миллион — бурдӧдчанторйӧн могмӧдӧм вылӧ, сы лыдын и вермытӧм челядьӧс.

                1 миллиард гӧгӧр шайт лоӧ ыстӧма йӧзӧс велӧдан юкӧнӧ. Тайӧ сьӧм пиысь унджыкыс мунас школаяс ӧніяӧдӧм, дзоньталӧм, оборудование да транспорт ньӧбӧм вылӧ. Республиканскӧй сьӧмкудйысь сьӧмсӧ индӧма ёнджыкасӧ кага видзанінса кагульничаяслы удждон содтӧм вылӧ. 

                 1, 5 миллиард шайтысь унджык планируйтӧма торйӧдны капитальнӧя стрӧитчӧм да туйяс дзоньталӧм-вӧчӧм вылӧ. На пиысь ыджыдджык юкӧныс  ӧтувъя вӧдитчан автомашина туйяс капитальнӧя дзоньталӧм  вылӧ. 160 миллион шайт лоӧ видзӧма уна патераа керкаясбердса мутасъяс дзоньталӧм вылӧ.  146 миллион шайт - «Серегов» санаторий помӧдз стрӧитӧм вылӧ.

               300 миллион шайт торйӧдасны сы вылӧ, медым не кыпӧдны оланін да коммунальнӧй овмӧс услугаяс вылӧ тарифъяссӧ. «Тайӧ сьӧмыс лоӧ компенсацияӧн, кодӧс ЖКХ-лы сетасны коммунальнӧй услугаяс вылӧ донъяс содтыны позьтӧм вӧсна чӧжӧс воштӧмысь,- гӧгӧрвоӧдіс Коми Республикаса Юралысь Вячеслав Гайзер. - Сьӧмкудйыс кӧ эз босьт тайӧс ас вылас, найӧ эськӧ воисны республикаса олысьяслы коммунальщикъясӧн гижӧм тшӧтъясын».

